
పరమయోగివిలాసము.












బరకాలు మస్తంబుపైఁ గేలు సాఁచి 

కరమర్థి దక్షిణకర్ణంబులోన

భావింప సంసారభవవార్ధి మునుఁగు 

జీవుల నొకదరిఁ జేర్చునావనుచు 

ననఘసన్నుత మైన యష్టాక్షరంబు 

నొనర సాంగంబుగా నుపదేశ మొసఁగి 

యకలంకకంకణహారకేయూర 

మకరకుండలయుతమహితవిగ్రహము 

పంచాయుధోజ్జ్వలబాహుదండములఁ 

బంచాస్త్రు మించినభావంబు గలిగి 

తగరమాగోదానితంబినీసహితుఁ 

డగుచు నండజనాయకారూఢుఁ డగుచు 

నిజరూపధరులైన నిత్యులు ముక్తు 

లజశంకరాదులు నందంద కొలువ 

నరుదారఁ బ్రత్యక్ష మగుచుఁ దన్మంత్ర 

వరవాచ్యమైన దివ్యస్వరూపంబు 

నతనికిఁ బొడచూప నాదివ్యమూర్తిఁ 

బ్రతిలేనివేడుకం బరకాలయోగి

సేవించి యందునం జిక్కి సన్నుతులు 

గావించి భావించి కడుసంతసించి

